КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республика мутасын республиканскӧй да меставывса 

тӧдчанлуна бурдӧдан да дзоньвидзалун бурмӧдан 

местаяс да курортъяс йылысь
“Вӧр-валӧн бурдӧдан озырлун йылысь, бурдӧдан да дзоньвидзалун бурмӧдан местаяс да курортъяс йылысь” Федеральнӧй оланпас, “Коми Республикаын гӧгӧртас видзан юкӧнын ӧткымын юалӧм йылысь да Коми Республикаса ӧткымын оланпастэчас акт вынтӧмӧн лыддьӧм йылысь” Коми Республикаса Оланпас подув вылын Коми Республикаса Веськӧдлан котыр шуис:
1. Вынсьӧдны:

1) Мутасъяс республиканскӧй тӧдчанлуна бурдӧдан да дзоньвидзалун бурмӧдан местаясӧн да курортъясӧн шуан пӧрадок 1 №-а содтӧд серти;

2) Мутасъяс меставывса тӧдчанлуна бурдӧдан да дзоньвидзалун бурмӧдан местаясӧн да курортъясӧн шуан пӧрадок 2 №-а содтӧд серти;

3) Республиканскӧй да меставывса тӧдчанлуна бурдӧдан да дзоньвидзалун бурмӧдан местаяс да курортъяс санитарнӧя да горно-санитарнӧя видзан кытшъяс йылысь положение 3 №-а содтӧд серти.

2. Урчитны Коми Республикаса йӧзлысь дзоньвидзалун видзан министерствоӧс бурдӧдан да дзоньвидзалун бурмӧдан местаяс да курортъяс уджӧдан да сӧвмӧдан юкӧнын йитӧдъяс ладмӧдӧм серти Коми Республикаса олӧмӧ пӧртысь власьт уполномочитӧм органӧн.
3. Тайӧ шуӧмыс вынсялӧ сійӧс официальнӧя йӧзӧдӧмсянь дас лун кольӧм мысти.
Коми Республикаса Веськӧдлан котырӧн

Юрнуӧдысьӧс Медводдза вежысь 


          
               Л. Максимова

Сыктывкар 

2017 вося вӧльгым тӧлысь 2 лун 

585 №

ВЫНСЬӦДӦМА

Коми Республикаса Веськӧдлан котырлӧн 

2017 во вӧльгым тӧлысь 2 лунся 585 №-а шуӧмӧн 

(1 №-а содтӧд)

Мутасъяс республиканскӧй тӧдчанлуна бурдӧдан да дзоньвидзалун бурмӧдан местаясӧн да курортъясӧн шуан 
ПӦРАДОК
I. Республиканскӧй тӧдчанлуна бурдӧдан да

дзоньвидзалун бурмӧдан местаяс
1. Мутассӧ шуӧны республиканскӧй тӧдчанлуна бурдӧдан да дзоньвидзалун бурмӧдан местаӧн сэк, кор:

сэні эм вӧр-валӧн ӧти либӧ некымын паныдасьлытӧм бурдӧдан озырлун;

сэні эм минеральнӧй ваяслӧн, бурдӧдан нюйтъяслӧн видзас да вӧр-ваын бурдӧдан мукӧд факторлӧн озырлун;

сэні эм курортнӧй стрӧитчӧм вылӧ туяна да тырмана площадь;
сійӧ лӧсялӧ экологическӧй да санитарно-эпидемиологическӧй нормаяслы да правилӧяслы, кутшӧмъясӧс урчитӧма бурдӧдан да дзоньвидзалун бурмӧдан тӧдчанлуна мутасъяслы;

сылӧн эм овмӧс нуӧдӧм да юӧм вылӧ ваӧн, техническӧй ваӧн могмӧдан ӧшмӧсъяс, а сідзжӧ биӧн могмӧдан зумыд системаяс, мыйяс вермӧны могмӧдны аскиа курортлысь коланлунъяссӧ.

2. Юридическӧй кывкутысь либӧ Коми Республикаын меставывса асвеськӧдлан орган, коді кӧсйӧ, медым мутассӧ шуисны республиканскӧй тӧдчанлуна бурдӧдан да дзоньвидзалун бурмӧдан местаӧн, (водзӧ – шыӧдчысь) сетӧ Коми Республикаса йӧзлысь дзоньвидзалун видзан министерствоӧ (водзӧ - Министерство) татшӧм документъяс:

1) тайӧ Пӧрадок дорӧ содтӧдын индӧм форма серти шыӧдчӧм;

2) вӧр-ваын бурдӧдан факторъяслӧн, кутшӧмъяс эмӧсь лӧсялана мутасын, качество йылысь бальнеологическӧй кывкӧртӧдъяс, кутшӧмъясӧс дасьтісны Россия Федерацияса оланпастэчас серти аккредитуйтӧм организацияяс;

3) вӧр-валӧн бурдӧдан озырлун (минеральнӧй ваяс, бурдӧдан нюйтъяс да бурдӧдан категорияӧ пырысь мукӧд мупытшса озырлун) видзас йылысь экспертъяслӧн кывкӧртӧдъяс да бурдӧдан факторъяс серти кывкӧртӧдъяс;

4) бурдӧдан да дзоньвидзалун бурмӧдан месталӧн да вӧр-ваын бурдӧдан озырлунлӧн (факторъяслӧн), кутшӧмъяс меститчӧмаӧсь сы пытшкын, серпас йылысь канму экологическӧй да санитарно-эпидемиологическӧй экспертизаяслӧн кывкӧртӧдъяс;

5) промышленнӧй, видз-му овмӧс да мукӧд предприятие лыддьӧг, кодъяс меститчӧмаӧсь бурдӧдан да дзоньвидзалун бурмӧдан местаын, кодъяс серти колӧ вежны уджсикас нырвизьсӧ, кодъясӧс колӧ вуджӧдны мӧдлаӧ либӧ бырӧдны;

6) мутаслӧн топографическӧй план угоддьӧяс да наӧн вӧдитчысьяс йылысь тӧдмӧгъяс экспликацияӧн.

Министерствоса уполномочитӧм морт пасйӧ сетӧм документъяссӧ найӧс босьтан лунӧ шыӧдчысьлы документъяс босьтӧм йылысь гижсьӧг сетӧмӧн налысь лыддьӧг да босьтан кадпас индӧмӧн.

3. Тайӧ Пӧрадокса 2 пунктын индӧм документъяссӧ найӧс пасъян лунсянь 5 лун чӧжӧн сетӧны мутасъяс республиканскӧй да меставывса тӧдчанлуна бурдӧдан да дзоньвидзалун бурмӧдан местаясӧн да курортъясӧн шуӧм серти ведомствокостса комиссияӧ (водзӧ – Комиссия), кытчӧ пырысьяссӧ да мый йылысь положениесӧ, сы лыдын сылысь уджалан пӧрадоксӧ, вынсьӧдӧны Коми Республикаса Веськӧдлан котырлӧн актӧн.

Комиссия видлалӧ сетӧм документъяссӧ найӧс босьтан лунсянь 30 лун чӧжӧн. Документъяс видлалан бӧртасъяс серти Комиссия сійӧ жӧ кадколастӧ вӧчӧ кывкӧртӧд.

Комиссиялӧн бур кывкӧртӧд подув вылын Министерство кывкӧртӧд вӧчан лунсянь 30 лун чӧжӧн дасьтӧ да пыртӧ урчитӧм пӧрадокын Коми Республикаса Веськӧдлан котырлысь федеральнӧй олӧмӧ пӧртысь власьт лӧсялана органъяскӧд сӧгласуйтӧм нормативнӧй инӧда акт бала сы йылысь, мый мутассӧ шуӧма республиканскӧй тӧдчанлуна бурдӧдан да дзоньвидзалун бурмӧдан местаӧн, да сійӧ жӧ кадколастӧ та йылысь гижӧмӧн юӧртӧ шыӧдчысьлы.

Комиссиялӧн ӧткажитан кывкӧртӧд дырйи Министерство кывкӧртӧд вӧчан лунсянь 3 лун чӧжӧн бергӧдӧ шыӧдчысьлы сыӧн сетӧм документъяссӧ Комиссиялӧн кывкӧртӧдӧн.

Комиссиялӧн ӧткажитан кывкӧртӧд вылӧ подувъяс:

а) мутас оз лӧсяв корӧмъяслы, кутшӧмъясӧс урчитӧма вӧр-ваӧн вӧдитчан, гӧгӧртас видзан да экология боксянь видзчысянлун могмӧдан юкӧнын, торйӧн ёна видзан вӧр-ва мутасъяс серти оланпастэчасӧн, а сідзжӧ тайӧ Пӧрадокса 1 пунктӧн;

б) шыӧдчысь сетіс документъяс, кӧні абу тырвыйӧ юӧр либӧ сійӧ абу стӧч;

в) сетӧм документъясыс оз лӧсявны оланпастэчасӧн, сы лыдын тайӧ Пӧрадокӧн, урчитӧм корӧмъяслы.

Шыӧдчысь вермӧ выль пӧв ыстыны документъяссӧ Министерствоӧ лоӧмторъяс бырӧдӧм бӧрын, мыйяс лоины подулӧн Комиссиялӧн ӧткажитан кывкӧртӧд вӧчӧм вылӧ.

4. Мутасъяс серти, кутшӧмъясӧс шуӧма республиканскӧй тӧдчанлуна бурдӧдан да дзоньвидзалун бурмӧдан местаясӧн, шыӧдчысь дасьтӧ на нуӧдӧ котыртан-техническӧй да мукӧд мероприятие, кытчӧ пырӧ:

мутас бурмӧдӧм;

вӧр-валысь бурдӧдан озырлун содтӧд туялӧм;

санитарнӧя либӧ горно-санитарнӧя видзан кытш серти проект дасьтӧм мудоръяс да уджалан режим урчитӧм серти вӧзйӧмъясӧн;

санитарнӧя либӧ горно-санитарнӧя видзан кытшса мудоръяссӧ места вылын индӧм да кытш мутасын вӧр-ва серпас бӧрся пыр видзӧдӧм;

бурдӧдан да дзоньвидзалун бурмӧдан местасӧ, а сідзжӧ сылӧн вӧр-валысь бурдӧдан озырлунсӧ (факторъяссӧ) экологическӧй да санитарно-эпидемиологическӧй серпас серти бура кутӧм;

вӧр-валысь бурдӧдан факторъяс видзӧм, веж пуктасъяс бӧрся дӧзьӧр серти уджъяс нуӧдӧм, ландшафтнӧй да вӧр-ва видзан мукӧд удж нуӧдӧм;

туйяс, ваӧн могмӧдан, канализация, биӧн могмӧдан, телерадиовещание да связь системаяс стрӧитӧм.
II. Республиканскӧй тӧдчанлуна курортъяс
5. Республиканскӧй тӧдчанлуна курорт – бурдӧдан-ӧлӧдан могъясын вӧдитан да вӧдитчан торйӧн ёна видзан мутас, мый пырӧ Коми Республикаса канму власьт органлӧн веськӧдлӧм улӧ да кӧні уджӧдӧм могысь эмӧсь колана зданиеяс да сооружениеяс, инфраструктура объектъяс пыртӧмӧн.

6. Юридическӧй кывкутысь либӧ Коми Республикаын меставывса асвеськӧдлан орган, коді кӧсйӧ, медым мутассӧ шуисны республиканскӧй тӧдчанлуна курортӧн, (водзӧ – шыӧдчысь) сетӧ Министерствоӧ татшӧм документъяс:

1) тайӧ Пӧрадок дорӧ содтӧдын индӧм форма серти шыӧдчӧм;

2) курортлысь район планируйтан да генеральнӧй план балаяс муясӧн, вӧр-валӧн бурдӧдан озырлунӧн да вӧр-ва мукӧд объектъясӧн став вӧдитчысьсӧ индӧмӧн;

3) уджалысь санаторно-курортнӧй учреждениеяс, шойччӧм котыртысь учреждениеяс, вӧр-валӧн бурдӧдан озырлунӧн вӧдитчӧм серти объектъяс (каптажъяс, бюветъяс, ваннӧй зданиеяс, нюйтӧн бурдӧдчанінъяс, солярийяс, терренкуръяс, пляжъяс, паркъяс да мукӧдтор) лыддьӧг найӧс техническӧя донъялӧмӧн да кутысьяссӧ индӧмӧн;

4) предприятиеяс лыддьӧг, кодъяс серти колӧ вежны уджсикас нырвизьсӧ либӧ кодӧс колӧ петкӧдны курорт мутас сайӧ мутассӧ дінму тӧдчанлуна курортӧн шуӧмкӧд йитӧдын, найӧс техническӧя донъялӧмӧн да кутысьяссӧ индӧмӧн;

5) вӧр-ваын бурдӧдан озырлунлӧн (факторъяслӧн) ӧнія серпас йылысь бальнеологическӧй кывкӧртӧдъяс, кутшӧмъясӧн вӧдитчӧны (либӧ кутасны вӧдитчыны) курортын;

6) вӧр-валӧн бурдӧдан озырлун (минеральнӧй ваяс, бурдӧдан нюйтъяс да бурдӧдан категорияӧ пырысь мукӧд мупытшса озырлун) видзас  вынсьӧдан сёрнигижӧд, кутшӧмӧс сетіс канму могмӧсъяс сетӧм да мупытшкӧсӧн вӧдитчан юкӧнын канму эмбурӧн веськӧдлӧм серти федеральнӧй олӧмӧ пӧртысь власьт орган ачыс либӧ сетісны сылӧн мутас органъяс пыр.

Министерствоса уполномочитӧм морт пасйӧ сетӧм документъяссӧ  найӧс босьтан лунӧ шыӧдчысьлы документъяс босьтӧм йылысь гижсьӧг сетӧмӧн налысь лыддьӧг да босьтан кадпас индӧмӧн.

7. Тайӧ Пӧрадокса 6 пунктын индӧм документъяссӧ сетӧны Комиссияӧ пасъян лунсянь 5 лун чӧжӧн.

Комиссия видлалӧ документъяссӧ найӧс босьтан лунсянь 30 лун чӧжӧн. Документъяс видлалан бӧртасъяс серти Комиссия сійӧ жӧ кадколастӧ вӧчӧ кывкӧртӧд.

Комиссиялӧн бур кывкӧртӧд подув вылын Министерство кывкӧртӧд вӧчан лунсянь 30 лун чӧжӧн дасьтӧ да пыртӧ урчитӧм пӧрадокын Коми Республикаса Веськӧдлан котырлысь федеральнӧй олӧмӧ пӧртысь власьт лӧсялана органъяскӧд сӧгласуйтӧм нормативнӧй инӧда акт бала сы йылысь, мый мутассӧ шуӧма республиканскӧй тӧдчанлуна  курортӧн, да сійӧ жӧ кадколастӧ та йылысь гижӧмӧн юӧртӧ шыӧдчысьлы.

Комиссиялӧн ӧткажитан кывкӧртӧд дырйи Министерство кывкӧртӧд вӧчан лунсянь 3 лун чӧжӧн бергӧдӧ шыӧдчысьлы сыӧн сетӧм документъяссӧ Комиссиялӧн кывкӧртӧдӧн.

Комиссиялӧн ӧткажитан кывкӧртӧд вылӧ подувъяс:

а) мутас оз лӧсяв корӧмъяслы, кутшӧмъясӧс урчитӧма вӧр-ваӧн вӧдитчан, гӧгӧртас видзан да экология боксянь видзчысянлун могмӧдан юкӧнын, торйӧн ёна видзан вӧр-ва мутасъяс серти оланпастэчасӧн;

б) шыӧдчысь сетіс документъяс, кӧні абу тырвыйӧ юӧр либӧ сійӧ абу стӧч;

в) сетӧм документъясыс оз лӧсявны оланпастэчасӧн, сы лыдын тайӧ Пӧрадокӧн, урчитӧм корӧмъяслы.

Шыӧдчысь вермӧ выль пӧв ыстыны документъяссӧ Министерствоӧ лоӧмторъяс бырӧдӧм бӧрын, кутшӧмъяс лоины подувъясӧн Комиссиялӧн ӧткажитан кывкӧртӧд вӧчӧм вылӧ.

8. Республиканскӧй тӧдчанлуна торъя курорт уджӧдан пӧрадоксӧ да аслыспӧлӧслунъяссӧ урчитӧны тайӧ курорт йылысь положениеӧн, мый вынсьӧдӧма Коми Республикаса Веськӧдлан котырӧн Министерстволӧн вӧзйӧм серти.
Мутасъяс республиканскӧй тӧдчанлуна 

бурдӧдан да дзоньвидзалун бурмӧдан 

местаясӧн да курортъясӧн шуан пӧрадок дорӧ

СОДТӦД
Форма
Коми Республикаса йӧзлысь 

дзоньвидзалун видзан министр

_____________________________-лы

(Н.В.О.)
шыӧдчӧм.

_________________________________________________________________
(юридическӧй кывкутысьлӧн либӧ меставывса асвеськӧдлан органлӧн ним)
вӧзйӧ шуны _______________ (га) площадя мутас, мый меститчӧма _________________________________________________________________ 
(ним)
муниципальнӧй районса (кар кытшса)__________________________муясын,
                                                                              (муяслӧн категория)
“_______________________________________________________________”
(республиканскӧй тӧдчанлуна бурдӧдан да дзоньвидзалун бурмӧдан месталӧн (курортлӧн) ним)
республиканскӧй тӧдчанлуна бурдӧдан да дзоньвидзалун бурмӧдан местаӧн, 

республиканскӧй тӧдчанлуна курортӧн (коланасӧ визьнитны).

Шыӧдчысьлӧн йитчан юӧръяс: _____________________________________
                                                         (телефон, факс, электроннӧй пошта, шыӧдчысьлӧн инпас)
Содтӧд:

________________________                  ___________________________
      (шыӧдчысьлӧн кырымпас)                                                                       (кадпас)

